
32. Aukafundur sveitarstjórnar kjörtímabilið 2010-2014
Árið 2012, laugardaginn 2. júní kl.18:00 var haldinn fundur í sveitarstjórn Súðavíkurhrepps í fundarsal Álftavers að Grundarstræti 3.

Mætt voru: Barði Ingibjartsson oddviti, Ester Rut Unnsteinsdóttir, Gísli Hermannsson, Halldóra Pétursdóttir, Garðar Sigurgeirsson, Guðrún G. Elíasdóttir og Ómar Már Jónsson, sveitarstjóri sem ritaði fundargerð.

Landsbanki Íslands hefur frá og með 31. maí sl. lokað útibúi sínu í Súðavík sem rekið hefur verið sameiginlega með Íslandspósti. Jafnframt hefur Landsbankinn lokað útibúum á Flateyri, Bíldudal og í Króksfjarðarnesi. Vegna lokunarinnar telur Íslandspóstur ekki lengur forsendur til að halda áfram þjónustu sinni í Súðavík eins og verið hefur. Þessu til viðbótar hefur verið tilkynnt um lokun Heilsugæslusels Súðavíkur sem opið hefur verið einu sinnu í viku yfir vetrarmánuðina vegna hagræðingar.
Lokanir þessar hafa alvarleg áhrif á byggðaforsendur og uppbyggingu atvinnugreina í Súðavík.
Sveitarstjórn Súðavíkurhrepps fordæmir ákvörðun stjórnenda Landsbanka Íslands um lokun útibúsins í Súðavík en sparnaður bankans er stórlega ofmetin þar sem rekstrarkostnaður útibúsins að teknu tilliti til framlags frá Íslandspósti er með því lægsta sem þekkist, en fasteignafélag í eigu sveitarfélagsins hefur leigt út aðstöðu sína til bankastarfseminnar frá árinu 2001.

Að stjórn bankans loki útibúi sínu í Súðavík undir þeim formerkjum að um samfélagslega ábyrgð sé að ræða er skammarleg fyrir stjórnendur Landsbankans.  Öllum ætti að vera ljóst að þessar aðgerðir veikja stoðir samfélagsins verulega og er hér um að ræða alvarlega aðför að þjónustu við íbúa og atvinnulíf í Súðavík. Á engan hátt er tekið tillit til landfræðilegra aðstæðna og jafnræði gagnvart viðskipavinum bankans.  Jafnframt eru aðgerðirnar í algjöru ósamræmi við nýlegar yfirlýsingar stjórnvalda um að standa vörð um viðkvæmar byggðir landsins.

Mætti setja þessar aðgerðir í samhengi við hamfarir enda mikið áfall fyrir íbúa og atvinnugreinar í byggðarlaginu.  

Greiningar sýna að skatttekjur ríkissjóðs frá Vestfirsku hagkerfi eru tvisvar til þrisvar sinnum meiri en framlög í vestfirska opinbera þjónustu.  Ekki er hægt að horfa með markaðslegum forsendum á alla þjónustu og ber stjórnvöldum sem og undirstofnunum stjórnvalda að horfa á heildarmyndina og byggðaforsendur þegar slíkar ákvarðarnir eru teknar.

Er því á jafnréttisgrundvelli gerð krafa um að grunngerð samfélaga um landið allt sé tryggð þannig að landsmenn sitji við sama borð, enda er það í samræmi við yfirlýsingar stjórnvalda.

Rannsóknir hafa sýnt fram á að þjónustustig hefur mikil áhrif á val á búsetu og því sé ljóst að með slíkri skerðingu á þjónustu er ekki bara verið að minnka þjónustustigið (og spara örfáar krónur) til skamms tíma heldur er verið að skerða möguleika til langs tíma. 

Þar með hafa umræddar ákvarðanir keðjuverkandi áhrif sem geta leitt til þess að viðkvæmar byggðir hrynji með tilheyrandi samfélagslegum kostnaði sem vafalaust verður meiri þegar upp er staðið en það sem sparast nú til skamms tíma.

Lokanirnar eru í raun enn ein birtingamynd vilja- og getuleysis stjórnvalda til tuga ára í að tryggja byggðaforsendur um allt land sem á að vera samfélagsleg ábyrgð þingmanna og ríkisstjórnar Íslands. 

Sveitarstjórn Súðavíkurhrepps skorar á ríkisstjórn Íslands um að hefja nú þegar vinnu við þróun raunverulegrar atvinnu- og byggðastefnu m.a. til varnar slíkum starfsháttum. 

Að lokum er skorað á þingmenn Vestfirðinga um að sinna skyldu sinni í hagsmunagæslu fyrir kjósendur og eru þeir hvattir til að reisa skjaldborg um byggðir Vestfjarða sem nú hefur verið gert enn eitt áhlaupið á, nú með útspili stjórnenda Landsbanka Íslands. 

Fleira ekki gert, fundargerð upplesin og samþykkt. Fundi slitið kl. 18:50.

